
U V O D 
Brčko Distrikt je dio Bosne i Hercegovine sa sopstvenim institucijama, zakonima i propisima i sa posebnim 
statusom. 
Brčko Distrikt Bosne i Hercegovine, koji postoji pod suverenitetom Bosne i Hercegovine i spada pod 
nadležnosti institucija Bosne i Hercegovine onako kako te nadležnosti proizilaze iz Ustava, čija je teritorija 
u zajedničkoj svojini (kondominiju) entiteta, jedinica je lokalne samouprave s vlastitim institucijama, 
zakonima i propisima i s ovlaštenjima i statusom konačno propisanim odlukama Arbitražnog tribunala za 
spor u vezi s međuentitetskom linijom razgraničenja u oblasti Brčkog. Odnos između Brčko Distrikta 
Bosne i Hercegovine i institucija Bosne i Hercegovine i entiteta može se dalje urediti zakonom koji donosi 
Parlamentarna skupština Bosne i Hercegovine. 
3. Ustanovljenje i funkcije Distrikta Brčko 
Na Dejtonskoj konferenciji1995. godine predstavnici dva poddržavna entiteta Bosne i Hercegovine (BIH), 
Federacija BIH i Republika Srpska (RS) nisu mogli da se dogovore kom entitetu bi trebalo da pripadne 
oblast Brčko u sjeveroistočnoj Bosni. Pošto nije došlo do sporazuma, oblast Brčko je na Dejtonskoj mapi 
privremeno stavljena pod kontrolu RS, mada su se strane dogovorile da se odluka o budućem upravljanju 
oblasti Brčko prepusti ovom međunarodnom arbitražnom Tribunalu. Da bi se ovaj proces priveo kraju, 
strane (uključujući Bosnu i Hercegovinu i oba entiteta) su se izričito složile da će arbitražna odluka 
predsjedavajućeg arbitra biti "konačna i obavezujuća" i da će je strane "primijeniti bez odlaganja." Na 
osnovu obaveza koje su preuzeli BIH i oba entiteta u pogledu "neodložnog sprovođenja" odluke Tribunala, 
i od dana koji je odredio Supervizor (08.03.2000 godine), stvorena je multietnička demokratska vlada 
poznata kao "Brčko Distrikt Bosne i Hercegovine" pod ekskluzivnim suverenitetom Bosne i Hercegovine. 
Funkcija Supervizora u Distriktu Brčko je: 1. Nadzor nad primjenom mirovnog sporazuma; 2.Jačanje 
lokalnih demokratskih institucija u oblasti Brčkog. Pravni efekat se sastojao u trajnom prestanku 
ovlašćenja oba entiteta na teritoriji opštine i njenom ponovnom uspostavljanju u obliku jedinstvene 
administrativne jedinice. Kao ustanova koja postoji pod suverenitetom Bosne i Hercegovine, nova vlada 
Distrikta je spala pod nadležnosti zajedničkih ustanova BIH, onako kako su te nadležnosti navedene u 



Ustavu BIH. Sve druge funkcije vezane za upravljanje na teritoriji opštine Brčko je, po delegiranju od 
strane entiteta, ostvarivala isključivo Vlada Distrikta, uz koordinaciju sa vladama oba entiteta koja se vršila 
pod nadzorom Supervizora. Po uspostavljanju novog Distrikta, njegova cjelokupna teritorija (tj. Predratna 
opština Brčko) je postala zajednička svojina (tzv. condominium) koja istovremeno pripada i jednom i 
drugom entitetu: teritorija RS obuhvata cijelu opštinu, što vazi i za teritoriju Federacije. Pa ipak, entiteti 
nemaju nikakva ovlašćenja unutar granica Distrikta, kojim upravlja unitarna vlada. Osnovni koncept je da 
je stvorena jedinstvena, unitarna, multietnička demokratska vlada koja širom područja predratne opštine 
Brčko ima sve one nadležnosti koje su ranije imala oba entiteta i tri opštinske vlade. Distrikt nema drugu 
zastavu i grb osim zastave i grba Bosne i Hercegovine, Distrikt ima pismo i jezik ( latinično i ćirilično pismo 
i srpski, bošnjački i hrvatski jezik), Distrikt je demilitarizovan. Ustavni sud Bosne i Hercegovine nadležan je 
da odlučuje o bilo kakvom sporu u vezi sa zaštitom utvrđenog statusa i ovlaštenja Brčko Distrikta Bosne i 
Hercegovine koji se može javiti između jednog ili više entiteta i Brčko Distrikta Bosne i Hercegovine ili 
između Bosne i Hercegovine i Brčko Distrikta Bosne i Hercegovine po ovom ustavu i odlukama 
Arbitražnog tribunala. Svaki takav spor takođe može pokrenuti većina poslanika u Skupštini Brčko 
Distrikta Bosne i Hercegovine koja uključuje najmanje jednu petinu izabranih poslanika iz reda svakog od 
konstitutivnih naroda." 

